
ფოკის წმინდა ნინოს სახელობის მონასტერი: 
 

 
 

 

მონასტერი მდებარეობს სამცხე-ჯავახეთში, ფარავნის ტბის ნაპირას. სწორედ ამ 

ადგილიდან დაიწყო ქართველთა განმანათლებლის წმინდა ნინოს მოღვაწეობა ჩვენს 

ქვეყანაში. წმინდა ნინო საქართველოში სომხეთის მხრიდან შემოვიდა და პირველად 

გაჩერდა ფარავნის ტბასთან, სადაც ორი დღე დაჰყო. აქ მას ჰქონდა სასწაულებრივი ხილვა: 

წარმოუდგა ნათელი სახის კაცი, რომელმაც მაცხოვრისაგან ბეჭედდასმული ნაწერი გადასცა 

და უბრძანა მცხეთაში წასულიყო და ეს ნაწერი მეფისათვის მიეცა. 

ფოკაში მდებარეობს XI საუკუნის შუა წლების ქართული ხუროთმოძღვრების ძეგლი 

— წმინდა ნინოს დარბაზული ეკლესია. ნაგებია სუფთად გათლილი, ნაწყობი კვადრებით. 

ინტერიერში კედლები დანაწევრებულია პროფილირებულ იმპოსტებიანი პილასტრებით, 

რომლებზედაც დაყრდნობილია კამარის საბჯენი თაღები. საკურთხევლის აფსიდში ორი 

მაღალი, გეგმით ნახევარწრიული ნიშია. დეკორატიული მორთულობა მხოლოდ სამხრეთ 

ფასადზეა შემონახული. 

  


